
Il-bniedem minn dejjem ħass il-ħtieġa fundamentali li jipproteġi u 
jiddefendi lilu nnifsu, lill-familja u d-dar tiegħu billi jibni ħitan qawwija 
madwaru.  Għal ħafna ċivilizzazzjonijiet tal-qedem il-‘ħitan’ u l-‘belt’ 
kienu jfissru l-istess ħaġa u kemm-il darba kienu jkunu rrappreżentati 
bl-istess kelma. Iċ-Ċiniżi, pereżempju, kienu jużaw l-istess simbolu 
- iċ-cheng - kemm għall-belt kif ukoll għall-ħitan tagħha.  

F’Malta, l-ewwel evidenza ta’ komunitajiet umani protetti b’ħitan tmur 
lura għal żmien il-bronż, madwar 1200 Q.K., fejn insibu numru żgħir 
ta’ villaġġi żgħar mibnija fuq għoljiet li kienu jagħtu vantaġġ difensiv 
naturali lill-abitanti. Madankollu, l-ewwel belt verament iffortifikata 
hi taż-żmien Puniku-Ruman. Din il-belt, magħrufa bħala Melite, 
kienet waħda mdaqqsa mhux ħażin, imdawra b’ħitan u torrijiet 
qawwija. Bħalha, kien hemm belt oħra f’Għawdex iżda t-tnejn sfaw 
abbandunati fis-sekli ta’ wara l-waqgħa tal-Imperu Ruman u l-ħitan 
tagħhom sfaw żarmati biċċa biċċa biex flokhom inbnew żewġt ibliet 
medjevali oħra ferm iżgħar – l-Imdina u l-Kastello (iċ-Ċittadella) ta’ 
Għawdex. 

Il-wasla tal-Ordni f’Malta fl-1530 tat bidu għal proċess ta’ 
urbanizzazzjoni mgħaġġla fil-Port il-Kbir u bini ta’ bliet iffortifikati.  Tul 
medda ta’ żewġ sekli u nofs, inbnew ħamest ibliet marittimi ffortifikati, 
imdawra b’total ta’ madwar 25 kilometru ta’ swar u bastjuni  –  il-Birgu 
(Vittoriosa), l-Isla (Senglea), il-Belt Valletta, Bormla (Cospicua), u 
l-Floriana. Tul dawn is-sekli, il-Kavallieri ma nsewx l-ibliet antiki ta’ 
Malta u Għawdex u stinkaw biex jerġgħu jiffortifikawhom bi swar 
aktar moderni u qawwija – dawn ix-xogħlijiet wasslu biex iż-żewġt 
ibliet medjevali jinbnew mill-ġdid. 

Is-saltna tal-Kavallieri ġiet fi tmiemha fl-1798 bl-invażjoni ta’ Napuljun 
u wara bil-ħakma Ingliża. Dawn il-bidliet ġabu magħhom realtà ġdida 
li ftit ftit bdiet tbiddel il-karattru barokk tal-ibliet iffortifikati fiż-żoni ta’ 
madwar il-Port, f’wieħed dejjem aktar industrijali. Hekk kif l-industrija 
tarznarja bdiet tikber u tinfirex, bdew jitwaqqgħu s-swar biex jagħmlu 
post għall-baċiri u l-installazzjonijiet navali.  Il-ġebel tas-swar tgħatta 
bil-ħadid ta’ dinja ġdida industrijali – krejnijiet, ċmieni, pajpijiet u arbli 
tad-dawl. Ħafna mill-bibien mibnija fuq stil barokk tas-swar twaqqgħu 
jew tkabbru biex jiffaċilitaw it-traffiku u l-mezzi ġodda tat-trasport. 

Bil-mod il-mod, l-ibliet bdew jitilfu mill-kwalitajiet uniċi tagħhom. Dan il-proċess kompla b’pass mgħaġġel bil-ħsara kbira u 
l-qerda li ġabet magħha t-Tieni Gwerra Dinjija u r-rikostruzzjoni li seħħet fis-snin ta’ wara.  Il-perjodu ta’ wara l-gwerra ġab 
miegħu wkoll qabża kbira fl-attività ekonomika, industrijali u urbana, fil-Port il-Kbir u ż-żoni tal-madwar - elementi li kollha 
kellhom effett fuq l-ambjent u l-ħajja fil-Port il-Kbir.

Illum dawn l-ibliet storiċi ffortifikati huma assedjati minn dan l-iżvilupp modern li rnexxielu joħnoqhom. Fortunatament, 
għadhom igawdu ħafna mill-kwalitajiet oriġinali tagħhom u l-qawwa viżiva li jagħtuhom is-swar li huma mdawrin bihom. 
Illum, nagħrfu kemm l-arkitettura ta’ dawn l-ibliet iffortifikati, tas-swar kif ukoll tal-bini ta’ ġo fihom, hija unika u prezzjuża u 
għalhekk importanti mhux biss għall-identità u l-kultura tagħna bħala poplu, iżda wkoll għall-industrija tat-turiżmu. 

Din il-pubblikazzjoni hija maħsuba biex tiċċelebra l-kwalitajiet sbieħ u uniċi ta’ wħud minn dawn l-ibliet iffortifikati ta’ pajjiżna 
u b’hekk jitkattar aktar apprezzament għal dan il-wirt uniku.

Islands 1978 - Litografija - Ħajr: Norbert Attard

Stephen C. Spiteri  Ph.D
Taqsima tar-Restawr fi ħdan it-Taqsima tax-Xogħlijiet 

Ministeru għar-Riżorsi u Affarijiet Rurali

L-Imdina

L-Imdina, magħrufa wkoll bħala Città Vecchia, hija l-eqdem belt f’Malta.  Ħafna drabi nirreferu għaliha 
wkoll bħala l-Belt Siekta. Madankollu ma kien hemm xejn ‘sieket’ dwarha meta kienet għadha belt 
ħajja fil-passat, speċjalment qabel ma ġew il-Kavallieri, meta kienet il-belt ewlenija tal-gżira. Fiha kienu 
joqogħdu n-nobbli, il-kleru, l-artiġjani u ħafna mill-popolazzjoni ta’ Malta. Il-ħitan tagħha kienu l-uniku 
wens għall-poplu kollu tal-gżira mill-attakki frekwenti tal-kursara. 

Inbniet fuq għolja ’l bogħod mill-baħar, b’mod illi minn fuq is-swar u t-torrijiet li jdawruha kien jidher 
sew l-għadu li kien jażżarda jattakkaha. 

Kif għadda ż-żmien, bliet iffortifikati ma setgħux jibqgħu b’ħitan 
għoljin u dritti – ivvintaw il-kanuni, li bil-qawwa tagħhom 

setgħu jwaqqgħu dawn il-ħitan. Kellhom għalhekk isiru 
tibdiliet fit-tifsila tas-swar li jdawru l-ibliet. Ma kienx 

biżżejjed foss madwar il-ħitan. 

Is-swar riedu jkunu ħoxnin u b’saħħithom 
minn isfel biex ikunu jifilħu għall-
bumbardamenti tal-kanuni. Dawn 
kellhom ikunu wkoll sodi biex jifilħu l-
piż tal-kanuni fuqhom, li minn postijiet 

maħsuba apposta, lamberżuni 
(embrasures) kienu jiftħu n-nar 

fuq l-għadu li kien jassedja 
l-belt. 

L-Imdina ħadet il-forma tagħha x’aktarx fi żmien Biżantin jew Għarbi, meta 
ċċekknet il-belt Rumana u l-firxa tas-swar tagħha ċkienet għal dik li nafuha llum.  
F’dawk iż-żminijiet il-ħitan kienu jinbnew għoljin u dritti biex l-għadu kien isibha 
diffiċli biex jixxabbat magħhom.  Fuq in-naħa ta’ wara tal-Imdina lejn it-Tramuntana, 
għad hemm swar medjevali.

Hekk naraw li ssaħħu s-swar tal-Imdina, il-belt kapitali ta’ Malta, u dawk tal-Birgu – il-belt li kienet 
tilqa’ fiha dawk li kienu jagħmlu kummerċ man-nies ta’ dawn il-gżejjer. 

Illum fl-Imdina nsibu l-aħjar eżempji ta’ arkitettura u bini medjevali li għadu jeżisti f’Malta. 
Sfortunatament, uħud mill-binjiet medjevali prinċipali, bħal pereżempju l-katidral iddedikat lil San 
Pawl, kienu ġġarrfu parzjalment fit-terremot tal-1693. Dawn twaqqgħu u nbnew fi stil ta’ arkitettura 
barokka. 

Meta l-Kavallieri tal-Ordni ta’ San Ġwann ġew Malta fl-1530 sabu biss żewġ postijiet li kellhom ftit 
struttura ta’ difiża: l-Imdina, bis-swar medjevali tagħha, u l-Castrum Maris, dak li wara sar magħruf 
bħala Sant’ Anġlu, fil-ponta tal-ilsien ta’ art li fuqha nbniet il-belt tal-Birgu. Il-Kavallieri għażlu li 
joqogħdu fil-Birgu, għax dan il-lokal kien ħdejn il-baħar u kellu wkoll port eċċezzjonali. Mill-ewwel 
il-Kavallieri bdew isaħħu dan il-villaġġ żgħir u bidluh f’belt imdawra bis-swar. 

Il-Birgu, għalhekk, jirrappreżenta l-ewwel belt marittima f’Malta. Minn subborg żgħir ta’ kastell 
medjevali nbidel malajr f’Città Nuova (il-Belt il-Ġdida) mal-wasla tal-Kavallieri li bnew madwarha 
ħitan u swar ġodda u qawwija, b’saħħithom biżżejjed biex 35 sena wara rnexxielhom jirreżistu assedju 
qalil minn armata Ottomana.  Ir-reżistenza li offriet din il-belt kontra l-qilla tat-Torok, kisbitilha t-titlu 
ta’ Città Vittoriosa – ‘il-Belt Rebbieħa’. 

Uħud mill-pjanti tal-Kavallieri juru li l-Ordni kellha l-
ħsieb twaqqaf belt ġdida, Città Cottoner, fiż-żona ta’ 
art bejn iż-żewġ linji tas-swar, iżda dan il-pjan qatt 
ma twettaq.   

Għalkemm din il-belt il-ġdida ma nbnietx, is-swar 
innifishom u l-ispazji ta’ ġo fihom, jiġifieri t-trolji u 
l-fortini (casemates), ingħataw lill-fqar biex jgħixu 
fihom. Fl-1798 kien hemm mat-350 familja jgħixu 
ġot-trolji fis-swar tal-Kottonera. 

Fl-1670, il-Gran Mastru Nicola Cotoner ta bidu 
għall-bini ta’ linja oħra ta’ swar, ferm akbar, li l-iskop 
ewlieni tagħha kien li tissiġilla d-dawra kollha għal 
Bormla, il-Birgu u l-Isla. Din il-linja ta’ swar, f’forma 
ta’ nofs ċirku, hija twila madwar tmien kilometri. 

v i t t o r i o s a
Il-Birgu  

Bieb fis-swar tal-Birgu fuq stil barokk

Forti Sant’ Anġlu

G Ħ A L I E X     K O T T O N E R A ?

Il-bini ta’ belt ġdida fis-snin wara l-assedju fuq l-għolja ta’ 
Xeberras, wassal biex il-Birgu jitlef il-prominenza tiegħu. 
Wara l-bini ta’ linji ta’ difiża ġodda ta’ Firenzuola u l-
Kottonera, din il-fortizza tilfet ħafna mill-valuri difensivi 
tagħha. Kien biss fis-seklu tmintax li l-Gran Mastru 
Antonio Manoel de Vilhena ordna biex jinbnew mill-ġdid 
il-ħitan u s-swar tal-Birgu. 

Id-dehra tal-Birgu kif inhi llum iddisinjaha l-inġinier 
militari Charles François de Mondion. Fost iż-żidiet li 
għamel insibu d-daħla prinċipali bi tliet bibien fuq stil 
barokk u s-swar imponenti tal-Posta ta’ Kastilja, li tħares 
fuq il-bajja tal-Kalkara. 

Hija mgħammra b’għaxar bastjuni kbar u seba’ bibien 
prinċipali u ssemmiet għall-Gran Mastru nnifsu – il-
Cottonera Lines.  

Iżda l-proġett kien ambizzjuż wisq, u s-sistema ta’ 
swar, fuq pjan tal-inġinier Taljan, Antonio Maurizio 
Valperga, qatt ma tkompliet. Dan għaliex fl-1680 bil-
mewt ta’ Cotoner, il-bini ta’ dawn is-swar kien kważi 
faqqar lill-Ordni u l-Gran Mastru l-ġdid ordna l-waqfien 
tax-xogħlijiet.   

Fil-bidu tas-seklu tmintax kien hemm ħsieb li 
jitkomplew, iżda sal-1724 kienet saret biss il-
konverżjoni tas-sur tas-San Salvatur f’fortizza żgħira 
– il-Forti San Salvatur. Il-Cottonera Lines tlestew 
fl-1798. 

Taħt l-Ingliżi, il-Birgu sofra ħsarat kbar meta 
sploda maħżen kbir tal-polvri u ġġarraf sur 
sħiħ li kien iħares lejn l-Isla.  Matul it-Tieni 
Gwerra Dinjija tkompla t-tifrik ta’ bini antik 
fis-swar.  Il-foss prinċipali nbidel f’kumpless 
ta’ xelters li tħaffru fil-blat taħt is-swar biex 
jagħtu kenn lin-nies tal-lokal.

Illum il-Birgu qiegħed jerġa’ jingħata l-
attenzjoni xierqa li jistħoqqlu bħala l-ewwel 
belt marittima f’Malta u l-fortizza li rreżistiet 
wieħed mill-akbar assedji fl-istorja.

Ix-xelters tal-Birgu

Il-bastjun ta’ Homedes, l-ewwel wieħed mibni mill-Kavallieri f’ Malta

G Ħ A L I E X   K O T T O N E R A ?

s e n g l e a
L-Isla hija l-iżgħar fost it-Tlett Ibliet fil-Kottonera.  Mibnija fuq ilsien 
ta’ art biswit il-Birgu, kienet żvilupp loġiku u naturali tal-urbaniżmu 
li ħolqu l-Kavallieri mal-wasla tagħhom f’Malta fl-1530.  Hekk kif il-
popolazzjoni tal-Birgu bdiet tiżdied, kibret aktar il-ħtieġa li tinbena 
belt oħra fuq l-Isola di San Giuliano, kif kienet magħrufa dak iż-żmien. 
Għall-ewwel il-Kavallieri kienu jużaw l-Isla għall-kaċċa u l-Gran Mastru 
Philip de Villiers l’Isle Adam bena ġnien kbir mimli b’għadd kbir ta’ 
siġar taż-żebbuġ. 

Ftit wara l-Gran Mastru Juan de Homedes żied palazzo żgħir għar-
rikreazzjoni tiegħu.  Barra mill-ħtiġijiet ta’ urbaniżmu, kien hemm ukoll 
il-bżonn reali ta’ difiża – l-Isla kienet wisq viċin tal-Birgu biex tibqa’ 
miftuħa u esposta għall-invażjoni tal-għadu. 

Ir-razzia tal-1551, meta armata Torka taħt il-kmand tal-kursar magħruf 
Dragut Reis, attakkat il-Port il-Kbir, uriet biċ-ċar kemm kien hemm 
ħtieġa ta’ xi forma ta’ fortifikazzjonijiet fuq l-Isla.  Is-sena ta’ wara, il-
Kavallieri bnew minnufih torri b’saħħtu, il-Forti San Mikiel. Ftit snin 
wara biss, b’ordni tal-Gran Mastru Claude de La Sengle, beda xogħol 
fuq il-bini tas-swar, f’idejn l-inġinier militari Taljan Nicolò Bellavanti, 
biex il-promontorju kollu tal-Isla nbidel f’belt iffortifikata.

Dehra mix-Xatt tal-Birgu tas-swar li jdawru l-Isla 

L-Isla

Claude de La Sengle Dehra tal-gardjola

Wara l-waqgħa ta’ Sant’ Iermu, l-Isla u l-Birgu ġew assedjati b’qilla kbira 
mit-Torok. It-tnejn li huma rnexxielhom jirreżistu l-qawwa Ottomana 
għal tliet xhur sħaħ sakemm waslet l-għajnuna minn Sqallija, l-hekk 
imsejħa Gran Soccorso, fil-Jum li baqa’ mfakkar mal-Maltin bħala Jum il-
Vittorja.  Bħala rikonoxximent tal-qlubija li wriet din il-belt, il-Kavallieri 
tawha t-titlu ta’ Città Invicta.

Wara l-assedju, il-Kavallieri 
reġgħu bnew is-swar iżda 
bħalma ġara fil-Birgu, ma tantx 
baqgħu jagħtu kas l-Isla peress 
li l-Ordni marret fil-belt il-
ġdida.  Kien biss lejn l-aħħar 
tas-seklu sbatax, u l-bidu tas-
seklu tmintax, li s-swar tal-Isla 
reġgħu ssaħħu. 

L-inġinier Mederico Blondel kien responsabbli għall-bini ġdid tal-Bieb prinċipali ta’ Sant’ Anna li 
tpoġġa f’post aktar ċentrali u imponenti, biex il-belt tingħata dehra aktar Barokka. Oriġinarjament, 
dan il-bieb kien jagħti għax-xatt, fejn illum hemm il-Maċina.

Taħt l-Ingliżi, l-Isla rat tibdiliet kbar, speċjalment fis-swar, li sfortunatament, ħafna minnhom twaqqgħu 
mill-Ammiraljat biex jiffaċilitaw il-bini ta’ tarzna navali.  Fost is-swar li tkissru kien hemm tliet bastjuni, 
ravellin u l-foss, filwaqt li l-Fortizza ta’ San Mikiel twaqqgħet biex tinbena skola fl-1921. 

Din il-belt il-ġdida, li ngħatat 
l-isem ta’ Senglea, f’ġieħ il-
Gran Mastru, kienet l-ewwel 
belt f’Malta, qabel il-Belt 
Valletta ta’ Laparelli, li ġiet 
ippjanata bi grid iron pattern 
ta’ toroq u djar.  Ix-xogħol fuq 
is-swar tagħha kien għadu 
ma tlestiex għal kollox meta 
t-Torok assedjaw il-gżira fl-
1565. 

Il-ġnien tal-Gardjola

Id-daħla tal-Isla

L-irbit mas-sur għall-kanuni



pajjiżna nru 54|10

p a s s a t

Dehra tas - swar tal - Kottonera

Ir-ritratti tal-passat għandhom kulur 
li jagħti kemmxejn fl-isfar peress 
li fis-seklu dsatax, il-karta li kienet 
tintuża għall-istampar ta’ ritratti 
kien ikun fiha kisja b’taħlita, imsejħa 
albumina, li wieħed mill-ingredjenti 
tagħha kien il-bajd, biex tagħlaq il-
karta u toħloq effett ileqq.

Il-Maċina kienet forma ta’ grabja kbira li 
l-Kavallieri poġġew fuq is-sur tax-xatt biex 
biha jarmaw l-arbli fuq ix-xwieni u l-vascelli 
tagħhom. 

p r e ż e n t
il - Macina.

Bormla

Għalkemm l-ewwel ġebla tal-ħitan tas-swar madwar Bormla, li huma magħrufa kemm bħala l-linja 
Firenzuola kif ukoll il-linja ta’ Santa Margerita, tpoġġiet fit-30 ta’ Diċembru tal-1638, ix-xogħlijiet ta’ 
kostruzzjoni ġew sospiżi wara ftit żmien. Dan ġara minħabba nuqqas ta’ flus u kellhom jgħaddu kważi 
70 sena biex jitkomplew taħt il-Gran Mastri Ramon Perellos, Antonio Zondadari u Manoel de Vilhena.  
Sal-1700, mid-disinn kollu ta’ Firenzuola kienu laħqu nbnew biss tliet bastjuni. Is-swar kif jidhru llum 
huma l-prodott tal-inġinier Franċiż Charles François de Mondion. 

B’kollox is-swar ta’ Firenzuola kellhom seba’ bastjuni, tnejn minnhom demi-bastjuni, u sitt cortini, tliet 
bibien u numru ta’ sally-ports (bibien ta’ attakk) li kienu jiftħu għal ġol-foss.  Il-bini ta’ tarzna mill-Ingliżi 
f’nofs is-seklu dsatax involva t-tiċrit ta’ tnejn minn dawn il-bastjuni, dak ta’ San Franġisk u dak ta’ San 
Raffael, li kien jgħaqqad mal-front tal-Isla. 

De Mondion kien responsabbli għad-disinn tal-Bieb prinċipali ta’ Sant’ Elena, fi żmienu magħruf 
bħala Porta dei Mortari, wieħed mill-isbaħ u l-ifjen bibien tas-swar ta’ stil barokk f’Malta. 

c o s p i c u a
Fis-seklu sbatax, Bormla kisbet dehra ta’ belt iffortifikata permezz tal-inġinier Taljan, Fra Vincenzo 
Maculano da Firenzuola, Dumnikan, li ġie kkummissjonat mill-Kavallieri biex jiddisinja sistema ta’ 
difiża. Din is-sistema kienet maħsuba biex tipproteġi kemm lil Bormla nnifisha kif ukoll l-approċċi 
għas-swar tal-Birgu u l-Isla.

PICTURE

Id-daħla għall-Barracks tal-Verdala

Fosthom kien hemm Franz Joseph Prinz von Hohenzollern, qarib tal-
Kaiser Ġermaniż, ħu r-Reġina tal-Portugall u meqjus eroj nazzjonali 
f’pajjiżu. Kien hemm ukoll Karl Donitz, li iktar tard fl-istorja, waqt 
it-Tieni Gwerra Dinjija, kien il-kap tal-forzi sottomarini Ġermaniżi 
(U-Boats), imbagħad tal-forzi navali kollha, u wara l-mewt ta’ 
Hitler f’Mejju tal-1945, saħansitra għamel 20 ġurnata President tal-
Ġermanja sakemm dan il-pajjiż ċeda uffiċjalment lill-Alleati.

Fl-1722, il-Gran Mastru Zondadari ta t-titlu ta’ Città Cospicua lil 
Bormla minħabba s-swar maestużi tagħha. Fl-1776, il-Kavallieri bdew 
jibnu baċir f’Bormla għall-vascelli tagħhom u minn hawn ’il quddiem 
Bormla ntrabtet mal-industrija tat-Tarznari. Minħabba f’hekk, din il-
belt sofriet bl-ikrah mill-bombi tal-għadu fit-Tieni Gwerra Dinjija.  

L-Ingliżi ftit li xejn żiedu mas-swar maestużi li ħallew warajhom il-
Kavallieri. F’madwar nofs is-seklu dsatax bnew trunċiera kbira, is-St 
Clement’s Retrenchment, f’nofs is-swar biex ikunu jistgħu jikkontrollaw 
aħjar il-medda kbira ta’ art bejn iż-żewġ linji tas-swar. 

Bnew ukoll fortizza oħra viċin, ġewwa Bormla. Din, fil-fatt, ġiet 
miżjuda mas-swar ta’ Firenzuola u ngħatat l-isem ta’ Fort Verdala 
u serviet l-aktar bħala forma ta’ fortified barracks.  Fl-Ewwel Gwerra 
Dinjija dan il-kumpless intuża biex jinżammu fih, bħala priġunieri 
tal-Gwerra, uffiċjali għoljin tal-armata Ġermaniża.

Valletta u l-Furjana
Il-Belt Valletta kienet f’moħħ l-
Ordni ta’ San Ġwann ħafna snin 
qabel ma din bdiet tinbena fl-1566.  
Fl-1524, kummissjoni mibgħuta 
f’Malta mill-Gran Mastru l’Isle 
Adam, kienet diġà identifikat l-
Għolja ta’ Xeberras, bħala l-post 
ideali għal belt ġdida.

Din l-għolja ta’ Xeberras, kif kien 
magħruf il-promontorju li jinsab 
bejn żewġ portijiet naturali, kienet 
art ideali għad-difiża u għat-
twaqqif ta’ belt ġdida.  

Il-Kavallieri ppruvaw kemm-il 
darba jagħtu bidu għall-bini ta’ din 
il-belt iżda kien biss wara l-assedju 
tal-1565, li tfaċċat l-opportunità, u 
l-flus meħtieġa.  L-ewwel ġebla 
tpoġġiet fit-28 ta’ Marzu 1566, mill-
Gran Mastru Jean de Valette. 

Il-Gardjola hija struttura fit-tond jew b’sitt faċċati 
li l-Kavallieri kienu jibnu f’punti strateġiċi tas-swar 
sabiex ikunu jistgħu jaraw il-ħbit tal-għadu mill-
bogħod, iżda wkoll biex ikunu jafu x’inhu għaddej 
fil-foss mingħajr ma jesponu lilhom infushom. 

Bosta minn dawn il-Gardjoli għandhom koppla li 
kienet tipprovdi kenn għas-suldat tal-għassa. F’xi 
postijiet, bħal fil-Kastell taċ-Ċittadella, il-gardjoli 
kienu magħmula b’saqaf ċatt.

Il-Kavallieri kienu jżejnu l-Gardjoli b’diversi skulturi 
bħal widna, għajn u għarnuq (crane bird) li lkoll 
huma simboli marbuta mal-għassa.

Skont kitbiet tal-istorja, qabel l-1700, fi żmien ta’ 
paċi, uħud minn dawn il-Gardjoli kienu jintużaw 
bħala mħażen, ħafna drabi ta’ polvri.

Francesco Laparelli

Jean de Valette

Il-Papa Piju V u r-Re Filippu II ta’ 
Spanja, it-tnejn urew interess fil-
proġett u taw għajnuna finanzjarja. 
Il-Papa offra wkoll is-servizzi 
ta’ Francesco Laparelli, inġinier 
militari, li għamel il-pjanijiet 
meħtieġa għall-belt il-ġdida u d-
difiżi tagħha.  

Meta Laparelli ħalla l-Belt, xogħlu 
komplieh l-assistent tiegħu, il-
Malti Ġlormu Cassar, li fassal 
ukoll il-knisja konventwali ta’ San 
Ġwann, il-bereġ u l-Palazz tal-
Gran Mastru.

Waħda mill-ewwel pjanti tal-inġiniera Franċiżi

Tpinġija artistika, popolari 
u moderna ta’ kif maħsub 

li kien Ġlormu Cassar 

Ix-xogħol fuq is-swar mill-ewwel beda 
b’fervur kbir, prinċipalment għaliex kien 
hemm biża’ kbira li l-armata Torka terġa’ 
titfaċċa biex tkompli fejn ħalliet fl-assedju tas-
sena ta’ qabel. Madwar 4,000 ħaddiem, ħafna 
minnhom miġjuba minn Sqallija, ħadmu 
bla waqfien iqqattgħu l-blat u jifformawh 
f’bastjuni kbar u imponenti.  

Wara l-1566, il-Belt Valletta saret il-punt fokali tad-difiża tal-gżira u biex 
tkun protetta minn attakk kemm mill-art u kemm mill-baħar, kompla l-bini 
biex tissaħħaħ id-difiża tagħha, fosthom il-bini tas-swar tal-Furjana.

IL-FuRJANA

Il-Furjana hi belt li  kienet is-subborg tal-Belt Valletta. Għal ħafna snin tul 
is-seklu sbatax il-Furjana kienet biss medda ta’ art kbira mingħajr bini ħlief 
għall-kunvent tal-Kapuċċini, il-mall u l-fabbrika tal-polvri.  

Is-swar li ddisinja fl-1635 Floriani, li għalih hija msemmija l-Furjana, damu sew biex jinbnew kollha. Fil-
fatt ġew alterati minn diversi inġiniera oħra, fosthom Valperga li żidilhom falsabraga u opra corno-coronata 
(crowned-hornworks) fl-1670, kif ukoll de Mondion li żied trunċiera kbira li tħares lejn Marsamxett. De 
Mondion kien responsabbli għall-bini tal-Porte des Bombes oriġinali, li kien bieb wieħed biss u kien magħruf 
bħala Porta dei Cannoni. Iżda l-Ingliżi kabbruh fis-seklu dsatax għal dak li hemm illum.  Il-Furjana kellha 
wkoll żewġ bibien kbar oħra, dak ta Sant’ Anna (Porta dei Cani) u dak ta’ Notre Dame, li t-tnejn li huma 
twaqqgħu. 

Il-Gran Mastru Del Monte fetaħ it-tielet bieb fil-
Belt, eżatt faċċata tal-Forti Sant’ Anġlu. Il-bieb 
hawnhekk, kien jissejjaħ Porta del Monte. Iktar 
tard beda jissejjaħ Porta Marina. Twaqqa’ fl-
1884 biex minfloku nbniet Victoria Gate. 

Ic-Cittadella

Iċ-Ċittadella hija fortizza antika li tinsab fuq għolja fiċ-ċentru tal-gżira ta’ Għawdex u hija l-eqdem sit 
iffortifikat fil-gżira.  Il-fortizza li naraw illum hija l-parti l-kbira mibnija mill-Kavallieri fil-bidu tas-
seklu sbatax u ħadet post kastell żgħir li kien imur lura għal żminijiet medjevali. Partijiet mir-reċint 
medjevali ta’ dan il-kastell għadhom jidhru fuq in-naħa tat-tramuntana. Dan il-kastell, li tiegħu għandna 
evidenza mis-seklu tlettax, aktarx li kien żviluppa mill-akropoli ta’ belt ferm akbar ta’ żmien Puniku-
Ruman li kienet tinkludi wkoll parti kbira mir-Rabat (Victoria). Illum baqa’ biss ftit traċċi mill-ħitan ta’ 
din il-belt klassika.  Meta waslu l-Kavallieri fl-1530 sabu li dan il-kastell, magħruf dak iż-żmien bħala 
l-Gran Castello, kien ta’ forma tonda u ta’ ftit importanza u reżistenza. 

Madankollu, il-Kavallieri ftit kellhom flus biex issaħħuh jew jibnuh mill-ġdid, lanqas wara l-attakk 
aħrax ta’ Dragut fl-1551. Dakinhar l-armata Torka rnexxielha ġġarfilha l-ħitan wara assedju żgħir u 
taħtaf għall-iskjavitù, il-popolazzjoni kollha li kienet qed tistkenn fiha.  Kien biss fl-1599 li l-Ordni fl-
aħħar iddeċidiet li ssaħħaħ il-kastell u għal dan il-għan inġieb Malta l-inġinier militari Taljan, Giovanni 
Rinaldi, li ħejja l-bażi tal-pjanta tas-swar u l-bastjuni li naraw illum. 

..

Il-pjanta ta’ Valperga li fiha 
rrakkomanda li r-Rabat jingħaqad 
maċ-Ċittadella.  Il-pjanta originali 
tinsab fil-Librerija Nazzjonali ta’ 
Malta.

Ix-xogħol innifsu, iżda, sar taħt is-superviżjoni 
tal-inġinier militari Malti, Vittorio Cassar, iben 
il-famuż Ġlormu Cassar li għen lil Laparelli fil-
bini tal-Belt Valletta. Ix-xogħol dam sejjer għal 
madwar għoxrin sena u tlesta fl-1622. 

Minkejja s-swar il-ġodda, il-pożizzjoni taċ-
Ċittadella xorta baqgħet tinkwetahom lill-
Kavallieri u tul is-sekli ta’ wara, diversi kienu l-
inġiniera kkonsultati mill-Ordni, li kienu tal-parir 
li ċ-Ċittadella ma tintużax aktar u tinbena flokha 
belt iffortifikata ġdida ħdejn il-baħar. 

Antonio Maurizio Valperga, il-moħħ wara l-linji 
ta’ swar tal-Kottonera, kien irrakkomanda li 
jinbena ħajt iffortifikat madwar is-subborg biex 
jingħaqad maċ-Ċittadella. Madankollu din iż-żona 
setgħet tilqa’ fiha u tipproteġi kwart biss mill-
popolazzjoni ta’ Għawdex. Is-suġġeriment intlaqa’ 
iżda minħabba nuqqas ta’ flus, ix-xogħlijiet 
baqgħu ma bdewx. Fl-1690, Mederico Blondel 
wettaq xi xogħlijiet fiċ-Ċittadella iżda s-subborg 
tagħha qatt ma kellu difiża kif suppost. 

Kien biss fl-1703 li Claude de Colongues bena żewġ 
linji ta’ trunċiera miċ-Ċittadella sas-subborg. 

Madankollu f’rapport 
tal-1722 ġie kkonfermat 
li ċ-Ċittadella ma kinitx 
effettiva u l-Kavallieri 
pproponew li tinbena 
f o r t i  ġ d i d a ,  F o r t i 
Chambrai, fl-Imġarr. 
Din damet ma tinbena, 
u kien biss fl-1749, bl-
għajnuna finanzjara 
tal-Balì de Chambrai, li 
għalih hija msemmija 
l-Fortizza, li sa fl-aħħar 
Għawdex akkwista belt 
iffortifikata ġdida. 

Il-bini storiku li jinsab ħdejn Biagio Steps fil-Belt Valletta qiegħed jinbidel f’ċentru interattiv. Dawn ix-
xogħlijiet se jiswew €2.5 miljun.  Fi żmien sentejn dan il-bini se jsir il-post ewlieni dwar informazzjoni 
fuq il-wirt l-aktar importanti ta’ Malta - il-Fortifikazzjonijiet. 

Din l-istruttura fil-port ta’ Marsamxett inbniet fis-seklu sittax fi żmien il-Kavallieri ta’ San Ġwann. 
X’aktarx kien jintuża bħala maħżen għal merkanzija li kienet tinħatt mill-bastimenti li jaslu l-port. 
Dawn l-aħħar snin dan il-bini kien jintuża bħala ċentru għall-eżamijiet. 

Permezz ta’ dawn ix-xogħlijiet 
ta’ restawr, dan iċ-ċentru se 
jinkludi ħames taqsimiet, kif 
jidher fil-mudell fuq il-lemin:

Mużew
Librerija awdjoviżiva
Sezzjoni interattiva għat-tfal
Wirja permanenti dwar il-
fortifikazzjonijiet Ingliżi
uffiċini
Sezzjoni għall-ħwienet

•
•
•
•

•
•

Fl-2008 t-Taqsima tar-Restawr fi 
ħdan it-Taqsima tax-Xogħlijiet fil-
Ministeru tar-Riżorsi u Affarijiet 
Rurali identifikat erba’ siti ewlenin 
għar-restawr, li huma l-Belt Valletta, 
il-Birgu, l-Imdina u ċ-Ċittadella.  
Permezz tal-Fond Ewropew għall-
Iżvilupp Reġjonali (FEŻR) qiegħed 
jitwettaq xogħol ta’ restawr  li  jinkludi 
l-konservazzjoni tas-sit b’kull wirt 
kulturali u ekoloġiku li jħaddan 
miegħu. Dan il-proġett ta’ restawr, 
li jiswa’ €36 miljun, jikkonsisti f’sitt 
kilometri ta’ fortifikazzjonijiet.

Proġett Qawwi ta’ Restawr
Ninvestu fl-Imgħoddi għall-Ġejjieni

Proġett Parzjalment iffinanzjat mill-Unjoni ewroPea
fond ewroPew għall-iŻvilUPP reġjonali

Programm operattiv i - Politika ta’ Koeżjoni 2007-2013
ninvestu fil-Kompetittività għal Kwalità ta’ ħajja aħjar

dan il-proġett huwa parzjalment iffinanzjat mill-Unjoni ewropea
fond ewropew għall-iżvilupp reġjonali (feŻr)

rata ta’ Kofinanzjament: 85% fondi Ue; 15% fondi nazzjonali
ninvestu fil-futur tiegħek

